Бақытхан Дәулетбақ,

экономика ғылымының докторы

Жаңа үкіметтің нық қадамы 

    Жыл бойғы жұмыстың нәтиже-қорытындылары шығарылатын шешуші кезең-төртінші тоқсан басталар алдында төрге озған жаңа Үкіметтің қауырт іске бірден бел шеше араласқаны өзінен-өзі түсінікті. Оның үстіне «балапан саналар» күз кезеңінің қарбаласы атқарушы биліктің ырғалып-жырғалуына уақыт та қалдырмады. Макроэкономикалық ахуалды ой елегінен өткізіп, әлемдік  шаруашылық байланыстарда қалыптасып отырған жағдайды сараптаған жаңа Үкімет Елбасының Дағдарысқа қарсы бағдарламасын жүзеге асыруға қызу кірісіп  кетті. 
      Аталмыш бағдарламаның көздейтін басым бағыты экономикалық өсімді қамтамасыз ету, сол арқылы халық шаруашылығының ілгері жылжуына серпін беріп, жамиғаттың жарасымын, елдегі ахуалдың тұрақтылығын қамтамасыз ету болып табылады. Осы орайда кері кеткенді бері тартып, өрге сүйреудің көпшілік сынынан өткен жоба-жоспарлары бұдан былай да нысанаға алынатынын атап өткеніміз жөн. Бұл бағыттағы басты назар ұзақ мерзімді көздейтін, сондай-ақ орта кезең міндеттерін де көзден таса қылмай, таяу уақыттың кезек күттірмейтін шаруаларын да шешуге бағытталған «Бес институционалдық реформаны іске асыру жөніндегі 100 нақты қадам» Ұлт жоспарын ауызға алар едік. Сондай-ақ жаңа Үкімет таяу арада кірісетін  маңызды шаралардың қатарына  экономикалық және әлеуметтік тұрақтылықты қамтамасыз етуді көздей отырып, Ұлттық Банк тарапынан ұсынылған 2016-2018 жылдарға арналған іс-қимылдың жоба-жоспары да жатады. Мұнда  қаржы саласын тұрақтандыра отырып, бюджет саясатын оңтайландыруды қолға алу қарастырылып отыр. Сонымен қатар  жекешелендіруді  инвестициялық және әлеуметтік саясатпен ұштастыру арқылы   экономикалық бәсекені ынталандыру, сөйтіп халық шаруашылығындағы  реформаларды тереңдету мақсат тұтылады.  Корпоративтік құнды қағаздар нарығын дамыту, биржалық сауданы теңгелей қаржы құралдарымен ынталандыру, ел аумағында сатылатын тауарлар мен көрсетілетін қызметтер бағаларын төл ақшамен белгілеу макроэкономикалық тұрақтылықты сақтауға себепкер болмақ.  Сондай-ақ  мемлекеттік шығыстарды қатаң үнемдей отырып, олардың тиімділігін арттыру, Ұлттық қор қаражатын ұтымды пайдалану бюджет саясатының өзегін құрайды.  
    Жуырда өткен Үкімет отырысында экономикалық түйінді мекемелер тарапынан осы және басқа да көкейтестті мәселелерді шешудің жолдары көпшілік назарына ұсынылды. Мәселен, Ұлттық экономика министрлігі берген мәліметте  2016 жылға арналған макроэкономикалық негізгі көрсеткіштер алға тартылды.  Соңғы кездері күздің құбылмалы күніндей мың өзгеріп тұрған әлемдік экономикадағы жағдайды және халықаралық тауар нарықтарының ахуалын ескере келіп, ел экономикасының негізгі табыс көзі-мұнайдың орташа жылдық бағасының бір баррельге шаққандағы құнының орташа мәнін ұстану керектігі айтылды. Өзге де шикізат көздерінің, атап айтқанда металл құнының    өзгеру индексі төмендегеніне көңіл аударылды. ОПЕК сияқты халықаралық экономикалық ұйымның соңғы кездегі солқылдақ саясатын ескере отырып,  мұнай өндіру көлемі 74,0 млн тоннадан 75,5 млн тоннаға дейін артқаны атап өтілді. Бұл «Қашаған» кен орны іске қосылуының жоспарлануына байланысты орын алып отырған жағдай.  Сөйтіп, ішкі жалпы өнімнің өсу көрсеткіші бұрын жобаланған 0,5 пайыз деңгейінде өзгеріссіз қалуы мүмкін. 

   Жаңа Үкімет жиынында республиканың Қаржы министрлігі тарапынан 2017-2018 жылдарға арналған республикалық бюджет жобасы ұсынылып, алдағы кезеңнің көрсеткіштері нақтыланды. Бұл орайда басты назар  жаңадан жұмыс орындарын құра отырып, экономикалық өсімді ынталандыруға аударылып отыр. Аталған шараларды жүзеге асыруға 283,4 млрд теңге бөлінбек. Сонымен қатар жоғарыда аталып өткен бағдарламаларға сәйкес экономиканың басты үш саласына бөлінетін қаражат көлемі арттырылмақ. Мәселен,  аграрлық-өнеркәсіп кешенді дамытуға  97,3 млрд теңге үстеме қаржы бөлу қарастырылса, индустриялық-инновациялық бағдарламаның екінші кезеңіне қосымша 112 млрд теңге жұмсау жоспарланып отыр. Соынмен қатар  көліктік инфрақұрылымды дамытуға 74 млрд теңге аударылмақшы. Қауіпсіздікті қамтамасыз етуге, әлеуметтік тұрақтылықты сақтауға, күш құрылымдарына  72 млрд теңге шамасында қосымша қаражат  қарастырылған. 
     Үкімет алдында тұрған маңызды міндеттердің бірі-«Нұрлы жер» бағдарламасын жасау. Бұған сәйкес бірыңғай тұрғын үй құрылысының жоба-жоспарын жасалмақ. Осыған орай баспана мәселесіне қатысты түйткілдерді шешу үшін қолданыстағы жер қорына сараптама жасау, сөйтіп, болашақ инфрақұрылым кешендерін жобалау, халық алдына нақты ұсыныстармен шығу арқылы қордаланып қалған әлеуметтік мәселелердің шешімін табу көзделіп отыр. 
